
Imm. 42 Aarrit nannullu takornariartitsinermi tammajuitsussarsiorluni 

piniartartunut pisassiissutigineqarsinnaanngorsinnaanerat siunertaralugu 

Naalakkersuisut, 2022 naatinnagu saqqummiunneqartussamik, 

nalunaarusioqqullugit peqquneqarnissaannik inatsisartut 

aalajangiiffigisassaattut siunnersuut. Nalunaarusiamittaaq 

aningaasarsiutaasinnaanerisa aammalu nunarsuarmioqatigiit 

aalajangersagaasa killilersugaat qulaajarneqassapput.  

(Inatsisartunut Ilaasortaq Aslak W. Jensen, Siumut) Oqaaseqaat. 

Siullermik Aslak Wilhelm Jensen Siumut saqqummiussaanut qujavugut, Inuit 

Ataqatigiinniillu ima oqaaseqarfigissallutigu. 

Inuit Ataqatigiinniit pingaartitatta ilagaat piniartut aningaasarsiorsinnaanissaanut 

periarfissanik siuarsaaqataarusulluta Suleqatigiinnissamut Isumaqatigiissummi 

isumaqatigiissutiginikuugatsigu, taamaattumik saqqummiunneqartoq pillugu 

tunngaviatigut taperseripput naqissusissavarput.  

Ullutsinni piniartuusut aalisarnermik saniatigut inuussuteqarnissaminnik 

periarfissaqanngikkaangata nalunngilarput isertitaqarnermikkut ukiumut ataatsimut 

isigalugu isertitaat annikittuaraasartut, isertitaqarniarnermikkullu isumalluutissaat 

killeqarsinnaasutut taaneqarsinnaasoq. Piniartutummi inuussutissarsiuteqartoq 

ulluinnarni ineqarneq ilaqutariinnut neqissaqartitsiniarneq annertuumik 

matussusertaraa tamatta ilisimavarput. Taakkualu saniatigut assigiinngitsorpassuarnik 

aningaasartuuteqarneq ulluinnarsiutigaat soorlu qimmeqarneq qimminullu 

nerisassaqartitsiniarluni puisinniarsinnaajuaannarneq, umiatsiaqarneq atortutigullu 

assigiinngitsunut patroonit assigisaanullu piniagassanik pisaqarsinnaaniarunik 

assigiinngitsut aningaasartuutigisariaqartarlugit. Piniartuuneq toqqassallugu 

asuliinnaanngitsorujussuuvoq, peroriartorsimagaannimi piniartoqarfimmi piniarnerlu 

nuannarilersimallugu imaaliallaannaq qimannissaa ajornarluinnarsinnaalluni ingammik  



 
 

avinngarusimasumi najugaqarluni suliffissaqartitsiniarnikkut isumalluutissarpassuarnik 

qinigassaqanngikkaanni. Aammami qinigassaqaraluaraanni ilimanaateqanngilaq 

piniarneq kulturi imaaliallaannaq qimannissaa oqitsuinnaanaviarnani. Taamatut 

oqariarlunga nunatsinni Piniartutut inuussutissarsiuteqartut tamaasa nersorusuppakka 

ilitsoqqussaralugu kulturi atorlugu piniartuuneq suli attakkassiuk, ilaqutariinnimmi suli 

neqissaqarniarneq kivittuarassiuk qangaaniilli inoqutiginngisanik aamma 

tunioraanerup attanneqarnera ataqqinaatigaarsi. 

Piujuaannartitsinermi oqarutta aamma piujuaannartitsineq uani ima paasisariaqarpoq 

nunatsinni piujuaannartitsissagatta nunap pisuussutai atorlugit neqissaqarniarneq 

qulakkeerneqarpat. Nunap inoqqaavisa kulturikkut piniarneq 

ilitsoqqussaritilersimasaat ataqqinartuuvoq suli piniartoqarfinni 

inuussutissarsiutigineqartoq.  

Aavernik nannunillu tammajuitsussarsiniarluni piniartitsisinnaanissap 

nalunaarusiarineqarnissaa soqutiginaateqaqaaq, periarfissarisimagutsigulu 

piniartortatta neqissaqarniarnerup saniatigut aamma aningaasarsiutigisinnaagaat 

taamatut takornariartitsisarnermikkut, misissuinissaq suli soqutiginarninnguinnarpoq. 

Tunumi Qaanaallu eqqaani nanoqarfiusuni tamatuma siunissami pisassiissutit iluini 

periarfissaasinnaalernissaanut misissuisoqarniarli, piniartortatsinnullu 

iluanaarutaasinnaanera tunngaviutillugu nunarsuarmioqatitsinni suleqatigiiffiusunut 

periarfissanik qulaajaasoqarluni. 

Tassanittaaq piniagassat killilersugaasut iluini pisarineqartunut ningertarneq 

piniartoqatigiit akornanni neqaanik avitseqatigiittarnerup allaanerunnginnissaa 

naatsorsuutigineqassaaq. 

Taamatut oqaaseqarluta Inuit Ataqatigiinniit  aalajangiiffigisassatut siunnersuutip 

matuma ataatsimiititaliamut susassaqartumut ingerlateqqinneqarnissaa 

inassutigaarput, soqutigaarputtaaq nalunaarusiortoqarnissaanik 

aallartitsisoqarnissaanik Naalakkersuisunut suliassanngortitsiumaartut. 


